
Ágrip 

Tákn með tali tjáskiptaferðin hefur átt töluverðu fylgi að fagna í leikskólum á Íslandi. 

Markmið rannsóknar þessarar ritgerðar er að skoða notkun Tákn með tali á leikskólanum 

Múlaborg í Reykjavík og leitast verður við að svara spurningunni: „Hvert er viðhorf 

starfsmanna Múlaborgar til notkunar á Tákn með tali í leikskólastarfi?“  

Tákn með tali (TMT) er óhefðbundin tjáskiptaleið sem mikið er notuð með ungum 

börnum. Í upphafi þessarar ritgerðar er fjallað almennt um óhefðbundnar tjáskiptaleiðir, 

TMT og uppruna þess. Gerð ergrein fyrir viðtali sem tekið var við Sigrúnu Grendal, einn af 

frumkvöðlum TMT á Íslandi og að því loknu er farið yfir stefnu leikskólans Múlaborgar og 

lög sem tengjast honum. 

Að inngangi og sögulegu yfirliti loknu verður gert grein fyrir rannsókn sem gerð 

var á leikskólanum Múlaborg. Rannsóknin var gerð í tveimur hlutum, í upphafi var 

spurningakönnun lögð fyrir alla starfsmenn sem vinna með börnunum og henni fylgt eftir 

með rýnihópaviðtali við nokkra starfsmenn. Höfundar nýttu með því samspil megindlegra 

og eigindlegra aðferða til þess að fá sem skýrast svar við rannsóknarspurningunni. Í lokin 

verður fjallað um þá niðurstöðu sem rannsóknin leiddi í ljós að en starfsfólk Múlaborgar 

var mjög jákvætt fyrir notkun TMT og telja það hjálpa mikið í starfi leikskólans, 

sérstaklega með þeim sem ekki hafa náð góðu valdi á íslensku af einhverjum orsökum 

hvort sem það er vegna þroskaröskunar af einhverju tagi eða vegna þess að barnið er með 

annað móðurmál en íslensku.  

Formáli 

Þetta verkefni er 10 ECTS eininga lokaverkefni til BA gráðu í Þroskaþjálfafræði við 

Háskóla Íslands. Verkefnið var unnið á tímabilinu frá júlí – desember 2014. 

Viðfangsefni ritgerðarinnar er tjáskiptaleiðin Tákn með tali (TMT). Við skoðum hér 

viðhorf og notkun TMT á leikskólanum Múlaborg sem er leikskóli með sérstöðu, en hún 

felst í sameiginlegu uppeldi og menntun fatlaðra og ófatlaðra barna. Stefna og aðferðir 

leikskólans taka mið af hugmyndafræðinni um nám án aðgreiningar. 

1 Inngangur 

Almennt er talið mikilvægt að allir hafi rödd og geti tjáð sig. Óhefðbundin tjáskipti ganga 

út á það að tjá sig á annan hátt en með talmáli, t.d. með því að nota myndir, látbragð og/eða 

bendingar. Óhefðbundnar tjáskiptaleiðir geta bæði verið til þess að styðja við talmál 

ogkoma alveg í staðinn fyrir talmálið og eru bæði notaðar til skemmri og lengri tíma 

(Björk Alfreðsdóttir og Sigrún Grendal, 2005). 

Tjáskiptaaðferðin Tákn með tali (TMT) nýtist fólki á öllum aldri sem hefur tal- og 

málörðugleika af öðrum orsökum en heyrnarleysi auk þess sem aðferðin nýtist mjög vel í 

fjölmenningarlegu umhverfi og með ungum börnum. TMT hefur meðal annars verið notað 

sem almennt málörvunartæki á íslenskum leikskólum, en ástæða er til að leggja ríka 

áherslu á málörvun ungra barna þar sem fyrstu þrjú árin eru einna mikilvægust varðandi 

máltöku barna (Ingibjörg Georgsdóttir, 2008). Það er misjafnt milli einstaklinga hversu 

lengi þeir þurfa að nýta sér óhefðbundnar tjáskiptaleiðir. Sumir nota það í stuttan tíma á 

meðan þeir eru að æfa og þróa talmálið á meðan aðrir þurfa að nota óhefðbundnar 

tjáskiptaleiðir allt sitt líf til að geta tjáð sínar skoðanir (Downing, 2005). Með því að nota 

TMT verður einstaklingur skýrari í tali og skilaboðin verða hnitmiðaðri. TMT er gott fyrir 

öll börn hvort sem þau eru með sérþarfir eða ekki tíma (Björk Alfreðsdóttir og Sigrún 

Grendal, 2005). 

 

Viðfangsefni lokaverkefnis þessa til BA gráðu í Þroskaþjálfafræði er miðað að þjónustu 

við börn.  Áhugi höfunda liggur á yngri barna sviði og höfðu þeir það í huga við val á efni 

fyrir lokaverkefnið. Óhefðbundnar tjáskiptaleiðir vöktu einnig mikinn áhuga í náminu og 

telja höfundar mikilvægt að allir hafi tök á því að geta tjáð sig en TMT getur nýst börnum 

sem eiga erfitt með tal, þeim sem eru sein til máls og jafnframt börnum með eðlilegan 

málþroska tíma (Björk Alfreðsdóttir og Sigrún Grendal, 2005). 

TMT er notað sem tjáskiptaleið í mörgum leikskólum landsins en litlar heimildir 

eru til um það hvernig þessi tjáskiptaleið er notuð og hversu mikið. Leikskólinn Múlaborg í 

Reykjavík sérhæfir sig í sameiginlegu uppeldi fatlaðra og ófatlaðra barna. Múlaborg er líka 

einn þeirra leikskóla sem nýtir sér TMT í starfi með börnunum. 

Í þessu verkefni erleitast við að svara spurningunni „Hvert er viðhorf starfsmanna 

Múlaborgar til notkunar á Tákn með tali í leikskólastarfi?“ 

Í upphafi erfjallað um óhefðbundnar tjáskiptaleiðir og ýtarlega um TMT. Leitast 

verður við að varpa ljósi á hvernig leiðin er notuð og hvert hagnýti hennar er. Fjallað erum 

upphaf þess að farið var að nota tákn með ungum börnum og um upphaf TMT í 

Bandaríkjunum, Norðurlöndunum og á Íslandi. Þar sem að ekki eru til mikið af heimildum 

um TMT þá leituðu höfundar til Sigrúnar Grendal sem er einn af frumkvöðlum 

aðferðarinnar á Íslandi. Tekið var viðtal við Sigrúnu til að fá hennar sögu og sjónarhorn á 

TMT. 

Rannsóknin sjálf var framkvæmd á tímabilinu júlí-október, en í júlí var lögð 

könnun fyrir starfsmenn þar sem þeir svöruðu spurningalista um viðhorf sitt og notkun á 

TMT í starfi. Síðar, nánar tiltekið í október, fylgdu höfundar könnunni eftir með 

rýnihópsviðtali við nokkra starfsmenn Múlaborgar. Gerð ergrein fyrir þátttakendum 

rannsóknarinnar sem og framkvæmd hennar og niðurstöður kynntar. Í síðasta hluta þessa 

verkefnis fjalla höfundar um heildarsýn sína á verkefnið og vinnu og segja frá 

heildarniðurstöðum.  

Vonast höfundar til þess að verkefnið varpi réttu ljósi á notkun TMT á Múlaborg og 

viðhorf starfsmanna til aðferðarinnar.  

2 Óhefðbundnar tjáskiptaleiðir 

Óhefðbundin tjáskipti er það kallað þegar einstaklingur notar myndir, táknmál og 

bendingar í staðinn fyrir tal eða með tali og látbragði (Björk Alfreðsdóttir og Sigrún 

Grendal, 2005). Í þessum kafla erfjallað um óhefðbundnar tjáskiptaleiðir en TMT aðferðin 

er ein tegund af óhefðbundnum tjáskiptaleiðum. Rýnt verður í notkun og sögu TMT og 

fjallað í stuttu máli um hvernig aðferðin hefur þróast erlendis sem og hér á landi. 

Óhefðbundnar tjáskiptaleiðir eru lausn fyrir þá sem geta ekki tjáð sig með talmáli. 

Óhefðbundnar tjáskiptaleiðir eru notaðar bæði af börnum og fullorðnu fólki sem eru með 

raskanir í talmáli. Með því af sýna látbragð getur maður sagt hvað maður vill t.d. „uh uh“ 

myndi hafa þýðinguna að ég þarf hjálp. Þeir sem nota óhefðbundnar tjáskiptaleiðir eru 

oftast þeir sem ekki eru færir um að gera sig skiljanlega með tali. Hreyfitákn eins og TMT 

og táknmál heyrnalausra eru einnig dæmi óhefðbundnar tjáskiptaleiðir. Það eru líka notuð 

hlutbundin tákn þar sem maður gefur hlutunum þýðingu eins og að koma með bíllykla, 

þýðir vilja fara í bílferð. Hvert tákn er aðlagað að hverjum einstaklingi fyrir sig. Svo eru 

myndræn tákn þar sem maður getur notað meðal annars ljósmyndir, PCS eða Bliss 

(Downing, 2005; Sigrún Grendal Magnúsdóttir munnleg heimild, 30. september 2013). 

Að kenna barni að tjá sig með að benda á myndir getur gefið barninu færni til að hafa 

stjórn á umhverfi sínu. Barnið fær tækifæri til þess að segja sínar skoðanir og tíðum “já og 

nei” spurningum fækkar, því barnið getur tjáð sig um það hvað það vill. Val á 

orðum/myndum er mikilvægt. Til að þetta gagnist einstaklingnum er mikilvægt að velja 

réttan orðaforða. Að finna réttan orðaforða fyrir einstakling getur tekið tíma en ef barnið 

hefur ekki þann orðaforða sem það þarfnast þá getur það ekki sagt það sem það vill sem 

getur leitt til þess að á endanum gefist barnið upp á að tjá sig. Það er alltaf byrjað á að nota 

táknin sem eru barninu næst, t.d. mamma. Þar sem barnið hefur fáar eða engar fyrimyndir 

varðandi óhefðbundnar tjáskiptaleiðir skilur það ekki alltaf tilganginn strax og því verðum 

við að kenna barninu hann. Gott getur verið að hafa myndina í lit eða hafa bakgrunninn í lit 

til að aðgreina orðaflokka, það getur hjálpað einstaklingnum. Það er misjafnt milli 

einstaklinga hversu lengi þeir þurfa að nýta sér óhefðbundnar tjáskiptaleiðir. Sumir nota 

það í stuttan tíma á meðan að þeir eru að æfa og þróa talmálið á meðan aðrir þurfa að nota 

óhefðbundnar tjáskiptaleiðir allt sitt líf til að geta tjáð sínar skoðanir (Downing, 2005). Það 

hafa komið upp dæmi þar sem foreldar halda að óhefðbundnar tjáskiptaleiðir komi í veg 

fyrir eða seinki málþroska barnsins eða að barnið myndi aldrei ná tökum á talmáli ef það 

notaðist við óhefðbundnar tjáskiptaleiðir (Sigrún Grendal Magnúsdóttir munnleg heimild, 

17. október 2014). Rannsóknir hafa þó sýnt fram á að óhefðbundnar tjáskiptaleiðir hafa 

aukið færni barna í tjáskiptum og eflt málskilning þeirra (Johansson, 1990). 

Þegar einstaklingur nær góðri færni í tjáskiptum og getur verið í samskiptum við 

annað fólk, öðlast hann meiri færni og þarf ekki að treysta eins mikið á ákveðnar aðstæður 

eða umhverfi til að geta verið í samskiptum. Þegar verið er að kenna tjáskiptaleiðir er 

mikilvægt að hafa það í huga að það þarf að fara mismunandi leiðir að hverjum og einum. 

Þess vegna er mikilvægt að vita hvað virkar á einstaklinginn til að ná sem bestum árangri. 

Að taka þátt í félagslegum samskiptum með því að heilsa, kveðja eða á annan félagslegan 

hátt er nauðsynleg færni fyrir fólk til að líða vel í öllum aðstæðum (Downing, 2005). 

2.1 Tákn með tali 

Tákn með tali (TMT) er algengasta leiðin í óhefðbundnum tjáskiptum. Í TMT eru lykilorð 

setninga táknuð með einföldum og myndrænum táknum um leið og talað er. Heyrnar- og 

sjónskyn er því virkjað saman. TMT var upphaflega þróað sem tjáskiptaaðferð fyrir 

nemendur með mál- og þroskahömlun. Mikilvægt er að kenna öllum tjáskipti og að allir 

hafi tækifæri á að tjá sig eitthvað. Þó færni einstaklings sé takmörkuð er mikilvægt að 

reyna að kenna honum einhverja leið til þess að tjá sig (Downing, 2005). TMT getur nýst 

ungum börnum sem eiga í erfiðleikum með talmál. 

  TMT er óhefðbundin tjáskiptaleið sem notuð er án hjálpartækja (e. Unaided 

communication). Með því er átt við leiðir eins og látbragð. Tjáskipti með hjálpartækjum (e. 

Aided communications) er hins vegar þegar notast er við hluti eða myndir af einhverjum 

toga til aðstoðar við óhefðbundin tjáskipti (Mirenda, 2005). 

TMT er ekki það sama og táknmál heyrnarlausra og er margt sem aðgreinir þessar 

leiðir í tjáskiptum. Táknmál heyrnarlausra er eiginlegt tungumál en TMT er ávallt notað 

samhliða töluðu máli. TMT byggir á eðlilegu talmáli og eru aðeins lykilorð setninga 

táknuð. Táknmál heyrnarlausra byggir á táknum, varalestri og fingrastafrófi, auk þess sem 

það er móðurmál heyrnarlausra meðan TMT stefnir að tali. 

Táknin sem notast er við í TMT skiptast í tvo hluta, náttúruleg tákn og tilbúin tákn. 

Náttúrleg tákn svipa til þeirra tákna sem fólk notar í samskiptum sínum við ung börn, 

útlendinga og aðra sem ekki hafa náð fullum tökum á málinu. Látbragð, svipbrigði og 

bendingar sem fólki er eðlislægt að nota til þess að leggja áherslu á orð sín. Tilbúin tákn 

eru þau tákn sem fengin hafa verið að láni úr táknmáli heyrnarlausra eða búin til á 

meðvitaðan hátt. Þessi tákn eru notuð sem viðbót við náttúrulegu táknin. Öllum táknum er 

síðan skipt í fjóra flokka: Eftirhermutákn, benditákn, lýsandi tákn og svipbrigði og látbragð 

táknin (Björk Alfreðsdóttir og Sigrún Grendal, 2005). 

  TMT nýtist fólki á öllum aldri sem hefur tal- og málörðugleika af öðrum orsökum 

en heyrnarleysi auk þess sem aðferðin nýtist mjög vel í fjölmenningarlegu umhverfi og 

ungum börnum. TMT hefur meðal annars verið notað sem almennt málörvunartæki á 

íslenskum leikskólum, en ástæða er til að leggja ríka áherslu á málörvun ungra barna þar 

sem fyrstu þrjú árin eru einna mikilvægust varðandi máltöku barna (Björk Alfreðsdóttir og 

Sigrún Grendal, 2005; Ingibjörg Georgsdóttir, 2008). Tilgangurinn með notkun TMT fer 

eftir því hver notar táknin, en TMT nýtist fyrir alla sem almenn málörvun. TMT getur 

verið mörgum nauðsynlegt til tjáskipta og getur verið áfangi og tæki sem einstaklingur 

notast við áður en hann nær tökum á töluðu máli (Björk Alfreðsdóttir og Sigrún Grendal, 

2005).  

 Kostir þess að nota TMT eru margir en aðferðin byggir á frumtjáskiptum og táknin 

eru einföld og krefjast ekki nákvæmrar hreyfifærni eins og framburður orða. Endurtekning 

táknorða þjálfar eftirhermu og samhæfingu hreyfinga og laðar hreyfingin fram orð. Þegar 

TMT er notað er bæði heyrnar- og sjónskyn virkjað, táknin eru lýsandi og því verða þau 

auðskildari en orðin ein og sér. TMT aðferðin er sveigjanleg og auðvelt er að aðlaga hana 

að þeim einstaklingi sem notar hana. Þegar TMT er notað verða setningar styttri en ella, 

hnitmiðaðri og það hægist á talhraða sem auðveldar einstaklingi með málþroskaröskun af 

einhverju tagi eða barni að skilja það sem er sagt  (Björk Alfreðsdóttir og Sigrún Grendal, 

2005). 

Til þess að óhefðbundin tjáskipti skili einhverjum árangri þarf markviss og 

skipulögð þjálfun að vera til staðar auk þess sem einstaklingur þarf að finna fyrir hvatningu 

úr sínu nánasta umhverfi. Börn læra óhefðbundnar leiðir í tjáskiptum á sama hátt og önnur 

börn læra að tala. Mikilvægt er að búa til eins mörg tækifæri og hægt er til þess að æfa 

tjáskipti, búa til leiki eða annað sem barnið hefur áhuga á og veitir því ánægju og vinna á 

þann hátt með tjáskiptaörvun (Downing, 2005). Örvunin þarf ekki alltaf að beinast bara að 

því barni sem á í erfiðleikum með tjáskipti, hægt er að gera æfingar sem t.d. öll börnin á 

leikskólanum gera saman í söngstund eða við eitthvert annað tækifæri (Downing, 2005). 

2.2 Forsaga Tákn með tali 

Snemma á 19. öld veitti William Dwight Whitney, prófessor við Yale háskóla í 

Bandaríkjunum, því athygli að börn heyrnarlausra foreldra voru farin að hafa regluleg 

samskipti með táknum við 6 mánaða aldur, ári fyrr en börn heyrandi foreldra byrja að tjá 

sig með tali. Þetta var andstætt því sem áður hafði verið talið, að alast upp á heimili með 

heyrnarlausa foreldra væri verra fyrir þroska barnsins. Whitney rannsakaði þetta þó ekkert 

frekar og það leið meira en öld þar til rannsóknir hófust að nýju (Baby sign language, e.d.). 

Dr. Joseph Garcia tók eftir þessu sama hjá heyrnarlausu vinafólki sínu. Hann skrifaði 

meistaraprófsritgerð um þessa tjáskiptaleið, byrjaði síðar að kenna börnum heyrandi 

foreldra að nota tákn og stofnaði fyrirtæki til að kenna barnatáknmál (Baby sign language, 

e.d.). 

  Seint á 9. áratugnum tók Linda Acredolo eftir því að dóttir hennar notaði frumstæð 

tákn. Hún fór því ásamt Susan Goodwyn að kenna barninu tákn. Næstu 20 árin rannsökuðu 

þær barnatáknmál og komust að þeirri niðurstöðu að börn sem læra tákn verða síður pirruð 

og hafa nánari tengsl við foreldrana, meiri orðaforða og sýndu fram á betri árangur á 

greindarprófum. Þær hafa einnig reynt að koma táknum til almennings og stofnuðu 

fyrirtæki til efla notkun táknmáls (Rosenberg, 2006). 

Eftir aldarmótin hefur barnatáknmál notið aukinnar viðurkenningar og notkunar í 

Bandaríkjunum, bæði meðal fagfólks og foreldra. Það er víða notað að staðaldri í 

leikskólum og öðrum daggæslum fyrir börn (Baby sign language, e.d.; Rosenberg, 2006). 

Það var árið 1969 sem Danirnir Marianne Bjerregaard og Lars Nygård hófu tilraun 

með notkun TMT í kennslu fyrir börn með þroskahömlun. Það kom í ljós að nemendum 

gekk mjög vel að tileinka sér táknin og einnig urðu framfarir í tali hjá þeim. Hér opnuðust 

nýjar leiðir fyrir nemendur sem höfðu lítið vald á talmáli að geta tjáð sig í gegnum 

látbragð, svipbrigði og handahreyfingar sem fengnar voru úr táknmáli heyrnarlausra 

(Eyrún Gísladóttir, 1985). Eyrún Ísfold Gísladóttir kynntist TMT haustið 1976 þegar hún 

hóf störf sem kennari við Stensagerskólan í Árósum, sem er sérskóli fyrir nemendur með 

fötlun. Þar starfaði hún við hlið Lars Nygård, sem er einn af frumkvöðlum TMT. Þar lærði 

Eyrún hvernig TMT er beitt. Á meðan hún starfaði við Stensagerskólan vann Lars Nygård 

að þróun TMT í samstarfi við Marianne Bjerregaard talmeinafræðing. Reynsla Eyrúnar frá 

Stensagerskólanum sannfærði hana um að þessa aðferð þyrfti að innleiða hér á landi. Árið 

1980 um haustið hóf Eyrún starf sem talkennari við Öskjuhlíðaskóla þar sem hún lagði 

sérstaka áherslu á notkun TMT. Síðan þá hafa ýmsar stofnanir og fagaðilar haldið 



13 

námskeið fyrir fagfólk og fjölskyldur og hefur TMT orðið útbreitt út frá því. Þau Marianne 

Bjerregaard og Lars Nygård héldu fjölda námskeiða bæði í Danmörku og öðrum 

norðurlöndum, meðal annars á Íslandi árið 1982 (Eyrún Gísladóttir, 2001).  

2.3 Upphaf Tákn með tali á Íslandi 

Ekki er til mikið af heimildum um upphaf TMT á Íslandi. Leitað var til Sigrúnar 

Grendal sem er ein af frumkvöðlum þess að fara að nota tákn og talmál saman með 

börnum. Tekið var viðtal við Sigrúnu til að fá dýpri innsýn í upphaf TMT. Hér að neðan 

verður fjallað um hennar aðkomu og sýn á upphaf þess að tákn fóru að vera notuð með 

börnum sem voru með málþroskaskerðingu af örðum orsökum en heyrnarleysi. 

Í Kjarvalshúsi var dagdeild fyrir fjölfötluð börn sem mörg hver hófu síðar 

skólagöngu í Öskjuhlíðarskóla eða Safamýrarskóla. Nú eru þessir tveir skólar sameinaðir í 

Klettaskóla. Í Kjarvalshúsi áttu mörg barnanna í erfiðleikum með tal og tjáningu m.a vegna 

ýmissa þroskaraskanna og hreyfihömlunar. Í Kjarvalshúsi var byrjað að leita leiða til 

tjáskipta fyrir þau börn sem ekki tjáðu sig með tali. Sigrún byrjaði m.a að nota ýkt látbragð 

og einföld hreyfitákn í samskiptunum við þau. Smátt og smátt þróaðist sú vinna yfir í það 

sem við í dag köllum „Tákn með tali“. Ásta Sigurbjörnsdóttir, sérmentuð fóstra og síðar 

talmeinafræðingur, stýrði leikfangasafninu sem þá var til húsa í Kjarvalshúsi og unnu þær 

Sigrún markvisst að því að nota einföld tákn og látbragð í málumhverfi barnanna. Sigrún 

nýtti einnig ljósmyndir til að benda á fyrir þau börn sem voru hreyfihömluð og gátu ekki 

nýtt bendingar og látbragð. Sum börnin notuðu hvoru tveggja og gátu þannig auðgað 

tjáningarhæfni sína enn frekar.  

Í apríl árið 1980 fór fram samnorrænn fundur í Noregi þar sem fjallað var um 

notkun táknmáls fyrir heyrandi málhömluð börn. Tilgangurinn fundarins var að gera úttekt 

á dreifingu, samræmingu, kennsluaðferðum og framtíð táknmálsins í kennslu heyrandi 

barna sem t.d vegna heilaskaða hafa ekki náð aldurssvarandi málþroska. Fundurinn var 

styrktur af Norræna menningamálasjóðnum og sóttu fundinn fulltrúar allra 

Norðurlandanna. Upphafsmenn fundarins voru þau Lars Nygaard og Marianne Bjerregaard 

sem bæði höfði sinnt frumkvöðlastarfi í notkun tákna með heyrandi börnum með sérþarfir í 

sérskóla í Danmörku. Reynsla þeirra lofaði góðu. Fulltrúar Íslands á fundinum voru þær 

Sigrún Grendal og Eyrún Gísladóttir talmeinafræðingur sem hafði þá starfað um tíma með 

þeim Lars og Marianne. Fundur þessi markaði tímamót í notkun Tákna með tali a.m.k hér á 

Norðurlöndunum og breyddist sú tjáskiptaaðferð fljótt út um allan heim. 

 Eftir að heim var komið hóf Sigrún markvissa vinnu með TMT af fullum krafti 

með börnunum í Kjarvalshúsi. Eyrún hóf fljótlega störf við Öskjuhlíðarskóla og nýtti TMT 

í sinni vinnu þar. Í Safamýrarskóla var einnig byrjað fljótlega að nota TMT. Notkun TMT 

jókst smátt og smátt og má segja að Kjarvalshús, Öskjuhliðarskóli og Safamýrarskóli hafi 

verið þeir staðir þar sem TMT skaut einna fyrst rótum. 

Báðar hófu þær Sigrún og Eyrún námskeiðahald í TMT hvor í sínu lagi. Þau Lars 

og Marianne komu til Íslands og héldu fjölsótt námskeið um TMT árið 1980. Í kjölfarið 

varð mikil vakning á þessu sviði. Námskeiðin miðuðust aðallega við fjölskyldur þeirra 

barna sem verið var að kenna TMT og það fagfólk sem kom að þjálfun þeirra. Í dag er 

haldinn fjöldinn allur af TMT námskeiðum ár hvert og er varla sá leikskóli á landinu sem 

ekki hefur notað TMT að einhverju leiti. 

Fyrsta kennsluefnið sem kom út á Íslandi var þýðing á danska efninu þeirra 

Marianne Bjerregaard og Lars Nygaard. Um var að ræða táknmyndabók sem 

Námsgagnastofnun gaf út árið 1984 og var það Sigurborg Sigurðardóttir sérkennari í 

Safamýrarskóla sem teiknaði og þýddi efnið. Árið 1985 gaf Námsgagnastofnun út hefti um 

Tákn með tali sem Eyrún Gísladóttir skrifaði og árið 1988 kom út sönghefti unnið af 

Sigurborgu I Sigurðardóttur. 

Á Greiningarstöðinni var starfrækt Ráðgjafadeild um óhefðbundnar tjáskipataleiðir 

sem þær Sigrún Grendal og Jóna Ingólfsdóttir þroskaþjálfi og sérkennari leiddu. Þau börn 

sem tengdust deildinni áttu erfitt með tjáskipti af ýmsum orsökum. Hluti hópsins voru börn 

með Downs heilkenni og var TMT notað markvisst í samskiptum við þau. Á ISAAC 

ráðstefnu í Stokkhólmi (International Society for Augmentative and Alternative 

Communication) sem haldin var sumarið 1990 hrifust þær stöllur af fyrirlestri frá finnskum 

sérfræðingum um jákvæða notkun TMT með mjög ungum börnum með Downs heilkenni. 

Fram að þessum tíma var yfirleitt byrjað að vinna með óhefðbundnar tjáskiptaleiðir þegar 

börnin voru orðin nokkura ára gömul. Þarna var fjallað um árangur TMT notkunar með 

nokkura mánaða gömlum börnum. Eftir töluverða undirbúningsvinnu og samstarf við 

finnsku fyrirlesarana ásamt Irene Johansson frá Svíþjóð var því komið til leiðar að öllum 

foreldrum barna með Downs heilkenni yrði boðið upp á ráðgjöf og handleiðslu varðandi 

TMT strax á fyrstu lífmánuðum barnsins. Um áramótin 1990/ 1991 var þetta orðið að 

starfsreglu á Greiningarstöðinni. Þær Sigrún og Jóna héldu fjöldan allan af námskeiðum og 

fyrirlestrum um TMT. 

Veturinn 1994 höfðu þær stöllur á Tjáskiptadeildinni frumkvæði að stofnun 

samstarfshóps um TMT. Í hópnum voru fulltrúar frá Greiningar- og ráðgjafarstöð ríkisins, 

Öskjuhlíðarskóla, Safamýtrarskóla, leikskólanum Sólborg, Samskiptamiðstöð 

heyrnarskertra og heyrnarlausra auk sérkennslufulltrúa á Fræðsluskrifstofu Reykjavíkur 

(Eyrún Gíslad.). Markmið hópsins var m.a að vinna að samræmingu á táknum, 

kennsluaðferðum, námskeiðum og útgáfu efnis. Hópurinn starfaði í um þrjú ár. Afrakstur 

þessa samstarfs var m.a útgáfa TMT orðabókar sem var um leið handbók um TMT. Það 

voru þær Sigrún Grendal og Björk Alfreðsdóttir sérkennari úr Öskjuhlíðarskóla sem tóku 

að sér gerð bókarinnar og Sigurborg Sigurðardóttir sérkennari teiknaði. Námsgagnastofnun 

gaf bókina fyrst út árið 1998 og var hún endurútgefin árið 2005 að viðbættum nýjum 

táknmyndum.  

Í upphafi var TMT aðferðin notuð aðallega með börnum með sérþarfir og 

námskeiðin hugsuð út frá einu ákveðnu barni sem notaði TMT. Eftir því sem TMT 

notkunin þróaðist jókst notkun þess sem verkfæri í almennri málörvun barna. Námskeiðin 

hafa því mikið breyst og í dag er ekki lengur einblínt á að kenna TMT út frá einu barni 

heldur eru námskeiðin sett upp þannig að þau nýtist sem flestum. 

Í upphafi þurfti að vanda mjög hvernig TMT var kynnt fyrir foreldrum því óalgengt 

var að þau hefðu á tilfinningunni að verið væri að gefast upp á því að barnið myndi læra að 

tala vegna þess að fagfólk væri farið að tala um aðrar tjáskiptaleiðir. Sú spurning vaknaði 

hjá foreldrum að fyrst svona auðvelt væri að nota tákn hvort barnið færi nokkuð að tala, 

hvort TMT myndi ekki hamla barninu að læra að tala. Miklar og vandaðar útskýringar 

þurfti því fyrir foreldra svo þeir væru tilbúnir til að nýta þessa nýju aðferð. Núna í dag spyr 

fólk frekar hvenær á barnið mitt að byrja að læra TMT heldur en hvort það eigi að byrja. 

Fólk í dag er meðvitaðra um TMT og eru jákvæð fyrir því að börnin kynnist því. TMT er 

notað á fjölbreyttari hátt en áður. Nú er ekki eingöngu miðað við börn með seinkaðan 

málþroska heldur er TMT notað almennt sem málörvunarleið og fyrir tvítyngd börn hefur 

þessi aðferð reynst góð leið í íslenskunámi þeirra. 

3  Leikskólinn Múlaborg 

Leikskólinn Múlaborg stendur við Ármúla 8A í Reykjavík og er einn af 64 leikskólum sem 

Reykjavíkurborg rekur. Á Múlaborg eru 90 börn og 39 starfsmenn. Leikskólinn Múlaborg 

var formlega stofnaður 24. janúar 1975 og var hann byggður sem fjögurra deilda leikskóli 

(Leikskólinn Múlaborg, e.d.). 

Múlaborg er leikskóli með sérstöðu, sem felst í sameiginlegu uppeldi og menntun 

fatlaðra og ófatlaðra barna. Stefna og aðferðir leikskólans taka mið af hugmyndafræðinni 

um nám án aðgreiningar. Börn eru fyrst og fremst börn með sömu frumþarfir, síðan getur 

hvert barn haft sínar sérþarfir. Þar eru allir metnir að eigin verðleika í samvirku námi og 

hafa allir tækifæri til að nýta hæfileika sína (Leikskólinn Múlaborg, e.d.). 

3.1 Lög um íslenska leikskóla 

Í lögum nr. 90/2008 um leikskóla kemur fram í 2. gr. að í leikskólum skal velferð og hagur 

barna hafður að leiðarljósi í öllu starfi. Veita skal börnum umönnun og menntun, búa þeim 

hollt og hvetjandi uppeldisumhverfi og örugg náms- og leikskilyrði. Stuðla skal að því að 

nám fari fram í leik og skapandi starfi þar sem börn njóta fjölbreyttra uppeldiskosta. 

Starfshættir leikskóla skulu mótast af umburðarlyndi og kærleika, jafnrétti, lýðræðislegu 

samstarfi, ábyrgð, umhyggju, sáttfýsi, virðingu fyrir manngildi og kristinni arfleifð 

íslenskrar menningar. Megin markmiðin í uppeldi og kennslu í leikskóla skulu vera að 

fylgjast með og efla alhliða þroska barna í náinni samvinnu við foreldra. Leikskólinn skal 

skipuleggja málörvun og stuðla að eðlilegri færni í íslensku. Hlúa skal að börnum andlega, 

vitsmunalega og líkamlega í samræmi við þarfir hvers og eins svo að börnin fái notið 

bernsku sinnar. Hann skal stuðla að víðsýni barna og efla siðferðisvitund þeirra. 

Leikskólinn skal leggja grundvöll að því að börn verði sjálfstæðir, virkir og ábyrgir 

þátttakendur í lýðræðisþjóðfélagi sem er í örri og sífelldri þróun. Hann skal einnig rækta 

hæfileika barna til tjáningar og sköpunar m.a. í þeim tilgangi að styrkja sjálfsmynd þeirra, 

heilbrigðisvitund, öryggi og hæfni til mannlegra samskipta. 

  Fram kemur í lögum um málefni fatlaðra nr. 59/1992 í 19. gr. að fötluð börn skulu 

eiga rétt til leikskóladvalar á vegum sveitarfélaga og skal veita hana á almennum 

leikskólum með nauðsynlegri stuðningsþjónustu.  

 Í lögum um leikskóla nr. 90/2008 er fjallað um sérfræðiþjónustu og stoðkerfi 

leikskóla. Þar kemur fram í 21. gr. að á vegum sveitarfélaga skal vera rekin 

sérfræðiþjónusta fyrir leikskóla. Hún felst annars vegar í stuðningi við leikskólabörn og 

fjölskyldur þeirra og hins vegar í stuðningi við starfsemi leikskóla og starfsfólk þeirra. 

Sveitarfélög ákveða fyrirkomulag sérfræðiþjónustu en skulu stuðla að því að hún geti farið 

fram innan leikskóla. Fram kemur í 22. gr. að börn sem þurfa sérstaka aðstoð og þjálfun, að 

mati viðurkenndra greiningaraðila, eigi rétt á slíkri þjónustu innan leikskólans. Þjónusta 

þessi skal fara fram undir handleiðslu sérfræðinga samkvæmt ákvörðun leikskólastjóra og 

sérfræðiþjónustu og í samráði við foreldra. Í 23. gr. er talað um að á vegum sveitarfélaga 

skulu starfa sérfræðingar í leikskólamálum og veita leikskólum ráðgjöf og stuðning við 

nýbreytni og skólaþróun. 

3.2 Aðalnámskrá 

Aðalnámskrá leikskóla er rammi um skólastarfið á leikskólastigi og leiðsögn um tilgang 

þess og markmið. Hún birtir heildarsýn um menntun og útfærir nánar þá menntastefnu 

sem felst í lögunum (Mennta- menningarmálaráðuneytið, 2011). 

Aðalnámskrá er ætluð stjórnendum, skóla, kennurum og öðru starfsfólki í 

skólakerfinu. Einnig veitir hún nemendum, foreldrum þeirra, opinberum stofnunum, 

félagasamtökum, aðilum atvinnulífsins og almenningi upplýsingar um tilgang og starfsemi 

skóla. Segja má að aðalnámskrá sé samningur þjóðarinnar við sjálfa sig um menntamál. 

Nokkur af þeim hlutverkum sem aðalnámskrá hefur er að hún birtir menntastefnu 

stjórnvalda, námsframboð og námskröfur og ber skólum og starfsmönnum þeirra að fylgja 

ákvæðum hennar við skipulagningu skólastarfs. Því á aðalnámskrá að tryggja börnum og 

ungmennum góðar aðstæður til náms í samræmi við gildandi lög og menntastefnu. 

Aðalnámskrá skal veita nemendum og forráðamönnum þeirra upplýsingar um gæðakerfi 

og helstu viðmið sem starfsemi skóla byggist á. Námskráin á að veita nemendum, 

kennurum og foreldrum þeirra, upplýsingar um menntun barna og ungmenna á hverju 

skólastigi (Mennta- menningarmálaráðuneytið, 2011). 

4 Leikskólar Reykjavíkur 

Skóla- og frístundasvið rekur 64 leikskóla í borginni. Þar sem haft er að leiðarljósi að 

börnin njóti bernsku sinnar, læri og þroskist í leik og samveru. Leikskólar marka sér 

sérstöðu með áherslu á ákveðna stefnu eða þætti í starfinu, svo sem samskipti, lestur og 

ritmál, stærðfræði, heimspeki, náttúru og umhverfisvernd (Skóla- og frístundasvið 

Reykjavíkur, e.d.-a.). 

  Af þessum 64 leikskólum sem skóla- og frístundasvið rekur eru tveir sérhæfðir 

leikskólar sem eru Múlaborg og Sólborg en þeir hafa sérhæft sig í vinnu með fötluðum 

börnum. Þeir sinna einnig mikilvægu ráðgjafahlutverki við aðra leikskóla. Múlaborg hefur 

sérhæft sig í að mæta þörfum barna með ýmsar fatlanir og þá helst með hreyfihömlun og 

fjölfötlun. Í skólanum er unnið markvisst að því að örva mál og tjáningu, svo sem með 

PCS myndum og tákni með tali. Sólborg hefur sérhæft sig í að mæta þörfum barna með 

heyrnarskerðingu, heyrnarleysi og börnum sem hafa farið í kuðungsígræðslu (Skóla- og 

frístundasvið Reykjavíkur, e.d.-b). 

 Báðir leikskólarnir hafa sérhæft sig í að þróa leiðir að sameiginlegu námi fatlaðra 

og ófatlaðra barna þannig að þörfum allra sé mætt (Skóla- og frístundasvið Reykjavíkur, 

e.d.-b). 

4.1 Múlaborg 

Leikskólinn Múlaborg starfar undir skóla- og frístundasviði Reykjavíkurborgar þar sem 

Ragnar Þorsteinsson er sviðsstjóri. Hlutverk sviðsins er að veita börnum og ungmennum 

bestu mögulegu tækifærin til leiks, menntunar og frístundastarfs í samvinnu við fjölskyldur 

og nærsamfélagið og að vera framsækið forystuafl í skóla- og frístundastarfi. Á skóla- og 

frístundasviði eru börn og ungmenni í brennidepli og öll þjónusta tekur mið af því. Á 

skóla- og frístundasviði er leikur, nám og frístund jafn mikilvæg og sérsvið og sérkenni 

hverrar hugmyndafræði fær að blómstra með áherslu á þverfaglegt samstarf. Þannig 

skapast tækifæri til fjölbreyttari menntunar- og frístundastarfs fyrir börn og ungmenni 

(Skóla- og frístundasvið Reykjavíkur, e.d.-c). 

Á Múlaborg er TMT hluti af menningu leikskólans. Þá eru lykilorðin í hverri 

setningu táknuð. Með því að nota TMT verður tal skýrara og markvissara. TMT er góð leið 

til tjáskipta og örvar jafnfram málvitund og málskilning barnsins. Á Múlaborg læra börnin 

eitt tákn í viku með söngtexta sem æfður er inni á deild og svo í söngsal á föstudögum. 

Börn og starfsfólk Múlaborgar eru hvert og eitt með sitt tákn. Starfsfólk Múlaborgar eiga 

að nota TMT í öllu daglegu starfi (Leikskólinn Múlaborg, 2011). 

 Meðal annars er TMT notað í samverustundum sem eru þrisvar á hverjum degi inni 

á deild þar sem er hlustað á sögu, sungið, talað saman og fleira. Í samverustund er spjallað 

um efni líðandi stundar og eftir því sem börnin hafa aldur og þroska til eru 

þá viðfangsefnum skipt niður á hópinn svo sem að vera veðurfræðingur, matarþjónn, hafa 

umsjón með fataherbergi og fleira. Það er lögð mikil áhersla að það er notað TMT í öllum 

samverustundum. Sem dæmi má nefna að í samverustund kl. 9:00 er farið yfir 

dagskipulagið myndrænt og svo er eitt barn veðurfræðingur. Sem veðurfræðingur á barnið 

að kíkja út og athuga hvernig veðrið er. Það á svo að segja hinum börnunum frá hvernig 

veðrið er og hvernig þau eiga að klæða sig fyrir útiveru út frá PCS myndum og með TMT. 

Svo geta börnin séð skipulagið í fataklefanum til að sjá hvernig þau eiga að klæða sig og í 

hvaða röð (Leikskólinn Múlaborg, 2011). 

Út frá námskrá Múlaborgar er vitað að TMT er notað á leikskólanum og vildum við 

kynna okkur betur hvernig viðhorf og notkun TMT er í leikskólanum. Þess vegna var gerð 

könnun sem lögð var fyrir starfsmenn leikskólans um notkun og viðhorf starfsfólks á TMT. 

Könnuninni var síðan fylgt eftir með rýnihópsviðtali til að fá sem skýrasta mynd af 

viðhorfi og notkun TMT í daglegu starfi leikskólans. 

5 Rannsókn 

Markmið rannsóknarinnar var að athuga viðhorf og notkun starfsfólks Múlborgar á TMT 

og var spurningakönnun lögð fyrir alla starfsmenn sem vinna með börnum leikskólans eða 

34 starfsmenn af 39 sem vinna á leikskólanum. Eftir að úrvinnslu úr niðurstöðum hennar 

var lokið var henni fylgt eftir með rýnihópsviðtali. Ástæða þess að Múlaborg varð fyrir 

valinu var vegna sérstöðu leikskólans og höfðu höfundar áhuga á að sjá hversu mikið TMT 

er í raun notað í daglegu starfi. 

5.1 Spurningakönnun lögð fyrir starfsfólk Múlaborgar 

Í júlí 2014 lögðu höfundar fyrir spurningakönnun um viðhorf og notkun TMT í 

leikskólastarfi Múlaborgar. Könnunin var lögð fyrir 34 starfsmenn á leikskólanum og var 

97% svörun. Könnunin í heild sinni er í fylgiskjölum. 

5.1.1 Framkvæmd 

Könnunin var lögð fyrir alla starfsmenn sem vinna með börnunum inni á deild. Um 

megindlega rannsókn er að ræða, en í megindlegum rannsóknum er notast við aðferðir á 

borð við kannanir og tilraunir sem byggja á tölulegum upplýsingum. Tölur, myndir, gröf 

og töflur eru notuð til þess að lýsa niðurstöðum (Schutt, 2012). Spurningarnar voru bæði 

opnar og lokaðar til að fá sem mestar upplýsingar. Spurningarnar voru 12 talsins og samdar 

með það til hliðsjónar að þær mundu endurspegla það sem verið væri að kanna. Könnunin 

fór fram á Múlaborg dagana 2. til 4. júlí og var byrjað að vinna úr niðurstöðum þann 16. 

júlí. 

5.1.2 Þátttakendur 

Könnunin var lögð fyrir 34 starfsmenn. Þátttakendurnir voru allir starfsmenn sem vinna 

inni á deild og eru í daglegum samskiptum við börnin. Valið var að leggja hana einungis 

fyrir starfsfólk sem vann í daglegum samskiptum við börnin og í starfi með þeim til að fá 

sem réttasta mynd af notkun TMT með börnunum. 

5.1.3 Úrvinnsla úr könnun 

Spurning 1. Á hvaða aldri eru börnin á deildinni þar sem þú vinnur? 

Mynd 1. Aldur barnanna sem þátttakendur vinna með 

Af þeim sem tóku könnunina þá eru 15 sem vinna með börnum á aldrinum eins til þriggja 

ára. Þá störfuðu 7 með börnum á aldrinum þriggja til fjögurra ára og 8 með börnum á 

aldrinum fjögurra til sex ára. Það eru svo þrír þátttakendur sem vinna með öllum 

aldursflokkum, sjá mynd 1. 

Spurning 2. Hvert er þitt viðhorf gagnvart tjáskiptaleiðinni Tákn með tali? 

Mynd 2. Viðhorf þátttakanda gagnvart tjáskiptaleiðinni Tákn með tali 

Mynd 2 sýnir viðhorf þátttakanda til TMT. Allir þátttakendur voru jákvæðir gagnvart TMT 

og þar af voru 87,9% þátttakanda mjög jákvæðir. 

Spurning 3. Í hvaða aðstæðum notar þú Tákn með tali með börnunum? 

Mynd 3. Við hvaða aðstæður þátttakendur nota Tákn með tali 

Á mynd 3 má sjá að meirihluti þátttakenda notar TMT í samverustund (87,9%), í 

almennum samskiptum (69,7%), á matmálstíma (63,6%) og í útiveru/fataklefa (51,5%) í 

starfi sínu. 45,5% þátttakenda notar einnig TMT í hópastarfi og 42,4% í frjálsum leik. 

Aðeins þrír þátttakendur, eða 9,1%, notuðu TMT í öðrum aðstæðum eins og í körfuleik, 

við lestur, í klósettferðum og á kaffistofu. 

Spurning 4. Hver eftirfarandi fullyrðinga telur þú eiga best við? 

Mynd 4. Með hvaða börnum er Tákn með tali notað í starfi 

Mynd 4 sýnir með hvaða börnum þátttakendur nota TMT í starfi sínu. Þar sögðu 84% að 

TMT væri notað með öllum börnum, en þó meira með þeim sem eiga í 

tjáskiptaerfiðleikum. Um 13% telja að TMT sé notað með öllum börnum til jafns. Það voru 

svo 3% sem telja að TMT sé einungis notað með börnum með tjáskiptaerfiðleika. Í þessari 

spurningu var einn þátttakandi búin að krossa í meira en eina fullyrðingu og taldist því 

svarið ógilt og er ekki talið með. 

Spurning 5. Hversu sammála/ósammála ertu eftirfarandi fullyrðingu: Ég þekki 

hugmyndafræðina á bak við Tákn með tali og tilganginn með notkun þess? 

 
Mynd 5. Hvernig er þekking starfsfólks á hugmyndafræðinni á bak við Tákn með tali og tilganginum með 

notkun þess. 

Sjá má á mynd 5 hversu vel þátttakendur telja sig þekkja hugmyndafræðina um TMT og 

notkun þess. Það eru 39,4% sem telja sig vera mjög sammála því að þeir þekki 

hugmyndafræðina vel. 48,5% telja sig vera frekar sammála því að þekkja 

hugmyndafræðina vel. Aðeins tveir þátttakenda, eða 12,2%, töldu sig ekki vera sammála 

fullyrðingunni, sjá mynd 5 

Spurning 6. Hefur þú fengið beina kennslu í notkun á Tákn með tali? 

Mynd 6. Sýnir hvort þátttakendur hafa fengið beina kennslu í Tákn með tali. 

Fjöldi þátttakenda sem hefur fengið kennslu í TMT er 21,2%. Þar að auki eru 42,4% búnir 

að fá kennslu að hluta eða einhverju leyti. Af þeim 33 sem tóku könnunina þá voru 12, eða 

36,4%, sem höfðu ekki hlotið kennslu í TMT. 

Spurning 7. Ef já, hvernig var þeirri kennslu háttað?  

Af þeim, sem svöruðu já við spurningunni á mynd 6, höfðu fimm af sjö sem svöruðu já 

farið á námskeið í TMT. Einn þátttakandi hafði fengið kennslu frá þroskaþjálfum og 

sérkennslustjóra leikskólans. Einn þátttakandi hafði lesið orðabókamöppuna og fengið 

stutta leiðsögn eftir það svo að nokkur séu nefnd. 

Spurning 8. Myndir þú vilja fá frekari kennslu í Tákn með tali? 

 
Mynd 7. Sýnir áhuga þátttakenda á að fá frekari kennslu í Tákn með tali. 

Af þeim sem tóku könnunina voru um 87,9% sem vildu fá frekari kennslu í TMT, sjá mynd 

7. Þá var aðeins einn þátttakandi sem hefði ekki viljað fá frekari kennslu í notkun á TMT 

Spurning 9. Hvernig fræðsla telur þú að myndi gagnast best? 

Sú fræðsla/kennsla í TMT sem flestir þátttakenda hefðu viljað væri að fá stutt námskeið 

eða námskeið þar sem starfsfólki er skipt í minni hópa. Þátttakendur vildu hafa markvissa 

upprifjun á hverju hausti til að missa ekki niður það sem búið var að læra. Einn þátttakandi 

vildi fá fyrirlesara um TMT. Þar að auki hefðu nokkrir viljað fá fleiri fræðslubækur og 

meiri tíma til að æfa sig. Tveir hefðu viljað geta fengið kennslu í gegnum myndband. 

Spurning 10. Hefur þú sjálf/sjálfur kynnt þér Tákn með tali? 

81% eða 26 af 33 þátttakenda höfðu upp á sitt eindæmi kynnt sér TMT en 19% eða 6 af 33 

þátttakendum höfðu ekki kynnst sér TMT upp á eigin spýtur. Einn þátttakandi svaraði ekki 

spurningunni. 

Spurning 11. Hversu sammála/ósammála ertu eftirfarandi fullyrðingu: Ég tel annað 

starfsfólk leikskólans hafa góða þekkingu á Tákn með tali. 

 Mynd 8. Mat þátttakenda á því hversu góða þekkingu starfsmenn leikskólans hafa á Tákn með tali. 

Niðurstöðurnar á mynd 8 sýna að 81,8% þátttakenda eru mjög eða frekar sammála því að 

starfsfólk leikskólans Múlaborgar hafi góða þekkingu á TMT. Þar af töldu 18,2% 

þekkinguna vera mjög góða. Aðeins tveir þátttakendur (6,1%) töldu þekkingu starfsfólks 

ekki vera góða. 

Spurning 12. Myndir þú vilja kynnast Tákn með tali betur og ef ekki hvers vegna? 

Fram kom að 79%, eða 26 af 33, þátttakenda vilja kynnast TMT betur. Nokkrir hefðu 

viljað fá meiri fræðslu til að geta þróast áfram og öðlast meira öryggi með að gera rétt tákn. 

Einn hefði viljað fá meira samræmi á milli starfsfólks og notkun þeirra á TMT. Tveir 

þátttakendur gáfu svör sem lýsa vel tilgang TMT „Jú alveg endilega, allir ættu að hafa 

grunn í táknunum“. Hinn svaraði „Já, sniðug samskiptaleið sem allir skilja, hvort sem 

börnin séu heilbrigð eða ekki“. Það voru 7 þátttakendur sem gáfu ekkert svar við þessari 

spurningu.  

5.1.4 Niðurstöður könnunar 

Viðtökurnar við könnuninni voru mjög góðar og svöruðu 33 af 34 aðspurðum. Helstu 

niðurstöður voru að viðhorf starfsmanna er mjög jákvætt en allir starfsmenn svöruðu því að 

viðhorf þeirra gagnvart TMT væri mjög jákvætt eða frekar jákvætt. Ekki voru allir 

starfsmenn búnir að fá kennslu í TMT eða frekar litla kennslu, 42,4% sögðust búnir að fá 

kennslu að hluta eða einhverju leyti og 36,4% sem ekki höfðu hlotið kennslu í TMT. 

Samanlagt voru það 78.8% sem töldu að þeir hefðu fengið að hluta eða enga beina kennslu 

í TMT. Það eru 87,9% sem vilja þá frekari kennslu í TMT en einn þátttakendi hefði ekki 

viljað fá meiri kennslu. Flestir töldu að TMT námskeið eða námskeið þar sem TMT er 

kennt í minni starfsmannahópum væri góð fræðsla. 

Samkvæmt spurningu 3 í könnuninni þá var TMT notað af meiri en helming 

stafsfólks í samverustund, í almennum samskiptum, matmálstíma og í útiveru/fataklefa. 

Það var aðallega notað í samverustund þar sem 87.9% starfsmanna notar TMT í 

samverustund. En einnig kom fram að eins 9,1% eða aðeins þrír svarenda notuðu TMT í 

öðrum aðstæðum, sem er mjög lítið hlutfall. 

Fram kemur í spurningu 4 að það eru 84% sem telja að TMT sé notað með öllum 

börnum, en þó meira með þeim sem eiga í tjáskiptaerfiðleikum. Það var 0% af 

þátttakendum sem svaraði að TMT væri ekki notað með börnunum. Það sýnir að TMT er 

almennt mikið notað á Múlaborg. 

 Viðhorf starfsmanna er almennt mjög jákvætt og er TMT notað af öllum 

starfsmönnum, en þó ekki í öllum aðstæðum og nota langflestir TMT í samverustund. Eins 

og fram hefur komið vilja flestir starfsmenn fá frekari kennslu en þó telja þeir þekkingu 

annarra starfsmanna í TMT almennt góða. 

Til að fylgja könnuninni eftir var tekið rýnihópsviðtal til að fá betri innsýn í 

niðurstöður könnunarinnar sem lýst verður hér fyrir neðan. 

5.2 Rýnihópsviðtal við starfsfólk Múlaborgar 

Rýnihópsviðtal er eigindleg rannsóknaraðferð þar sem byggt er á umræðum í hóp (Schutt, 

2012). Rýnihópaviðtöl eru notuð til að öðlast betri skilning á viðhorfum og reynslu 

tiltekins hóps fólks á ákveðnu viðfangsefni rannsóknar. Algeng stærð rýnihóps er 4-12 

einstaklingar sem eru með sameiginlegt einkenni en með því að skoða viðhorf 

einstaklingana í hópnum nær maður að öðlast yfirsýn yfir rannsóknarefnið. Rýnihópar 

henta vel ef leitast er eftir mismunandi sjónarmiðum og miklum upplýsingum á stuttum 

tíma (Sóley S. Bender, 2003). Rannsakandinn spyr spurninga og stýrir umræðunni til að 

tryggja að þátttakendur takist á við spurninguna (Schutt, 2012). 

5.2.1 Þátttakendur 

Þátttakendur voru frá Reykjavik og starfandi á leikskólanum Múlaborg. Notast var við 

hentugleikaúrtak þar sem valdir voru fjórir starfsmenn með mismunandi bakgrunn. 

Þátttakendur voru með mismunandi menntun þar sem einn var deildarstjóri með 

leikskólakennaramenntun, einn þroskaþjálfi, einn uppeldis- og menntunarfræðingur og 

einn Montessori kennari. Montessori kennarar vinna eftir uppeldisstefnunni Montessori þar 

sem meginmarkmið er að gera börnin sjálfstæð í verki og hugsun (North American 

Montessori center, 2014). Tveir þátttakendur hafa starfað á leikskólanum Múlaborg í mörg 

ár saman á meðan að hinir tveir eru á sínu fyrsta ári. Valið var í hópinn starfsmenn sem 

höfðu víða og ólíka þekkingu til að fá sem mest út úr umræðum og sjónarhorn fagmanna á 

leikskólanum til TMT aðferðarinnar. 

5.2.2 Framkvæmd rýnihópsviðtalsins 

Umræður rýnihópsins fóru fram fimmtudaginn 2. október 2014 á leikskólanum Múlaborg í 

Reykjavík inni í fundarherbergi leikskólans. Umræðum var stýrt af höfundum og skráðir 

voru punktar út frá helstu atriðum hópsins í umræðunum og voru umræður einnig 

hljóðritaðar. 

Tilgangurinn með framkvæmd rýnihópsins var að fylgja könnuninni eftir og athuga 

hvort staðan hefði breyst eitthvað eftir að könnunin var lögð fyrir í byrjun júlí. Höfundar 

voru með umræðuramma til hliðsjónar. Aðallega var notast við opnar spurningar en einnig 

fjórar hálf lokaðar spurningar í umræðum. Þegar lengra leið á umræðurnar vöknuðu nýjar 

spurningar hjá rannsakendum. Umræðurnar stóðu yfir í hálfa klukkustund. 

5.2.3 Niðurstöður 

Viðmælendur voru ófeimnir við að láta skoðun sína í ljós og tóku virkan þátt í umræðum. 

Tveimur viðmælenda fannst þeir þó öruggari í notkun TMT en hinir tveir. Hér verður 

greint nánar frá umræðum rýnihópsins og vitnað verður í svör viðmælanda. 

 

Í hvað aðstæðum notið þið Tákn með tali og með hverjum ? 

TMT er notað mikið í samverustundum. Á morgnana er ákveðin samverustund þar sem 

farið er yfir daginn. Þá er talað um hvaða útiföt þarf að fara í, hvernig dagsskipulagið er og 

notast við TMT til að lýsa þessu. Þegar börn eru þjónar eða veðurfræðingar þá segja þau 

frá og nota TMT. TMT er mikið notað í samverustundum þegar verið er að syngja og svo á 

að nota það í öllum aðstæðum sem krefjast þess. Það eru ekki endilega bara börn með 

fötlun sem nota TMT, það hefur reynst rosalega vel með tvítyngdum börnum eða þeim sem 

eiga við málerfiðleika að stríða sem og öllum börnum. Þegar notast er við TMT hægist á 

tali og börnin skilja betur þegar þau eru beðin um eitthvað ef táknin eru notuð með, t.d. ef 

þeim er sagt að stoppa eða koma og setjast. Börnin eru fljót að tileinka sér þetta, 

sérstaklega á yngri deildunum. Þar er TMT notað þegar skipt er um athöfn t.d. þegar á að 

fara út eða er verið að fara í samverustund. Það er líka hægt að sjá notkun TMT við 

matarborðið. Þegar börnin eru milli 2 og 4 ára er TMT notað til að minna þau á í leik. Ef 

mikill hávaði er í börnunum og reynt er að fá þau til að lækka í sér með því að yfirgnæfa 

þau í hávaða aukast lætin of. Reynst hefur betur að nota táknin og tala lægra til að ná 

athygli barnanna til að lækka róminn. 

 Í hvaða aðstæðum finnst þér vanta notkun á Tákn með tali? 

Notkun TMT er mismikil eftir því hvort það sé barn á deildinni sem þarf að nota það. Ef 

svo er þá eru starfsmenn duglegir að nýta sér TMT en ef það er ekkert barn sem virkilega 

þarf þess getur notkun þess minnkað. Leikskólinn reynir að viðhalda notkuninni, t.d. var 1 

klst. á skipulagsdögunum í haust þar sem skipt var í hópa og reynt að fá fólk til að nota 

TMT. Það er stundum erfitt fyrir nýja starfsmenn að þora að byrja að nota hendurnar svo 

stefnan er að reyna að hafa reglulega smá upprifjun. Það eru sumir sem kunna fullt en eru 

feimnir við að byrja að nota hendurnar þó þau kunna táknin. Einn viðmælendanna sagði að 

hún hefði oft gert svona próf á deildarfundum þar sem var t.d. próf í nafnatáknum barnanna 

og voru starfsmenn mjög duglegir að læra táknin fyrir öll nöfnin og fylgir hún því eftir.  

„Þetta er góð leið til að halda fólki við efnið. Maður tekur tillit til að sá 

sem er ný kominn fái kannski auðveldari spurningu en sá sem er kominn 

lengra. TMT er á öllum veggjum og hægt er að skoða þetta í tölvunni og 

svo erum þau með bækur til að skoða. Það er svo gott að hafa eitthvað 

svona markvisst til að stefna að.“  

Þetta fyrirkomu lag hefur reynst vel á þeirri deild sem þetta hefur verið prófað. 

Eru börnin dugleg að nota Tákn með tali? 

Viðmælendum þótti það er svolítið einstaklingsbundið. Þau reyna að nota táknin sem mest 

á elstu deild. Ein viðmælanda talaði um að sér fyndist tvítyngdu börnin skilja sig betur ef 

hún notar TMT en að þau væru ekki endilega ekki sjálf að nota TMT til samskipta. Yngri 

börnin nota táknin mjög mikið til að geta tjáð sig. Yngstu börnin sem ekki eru byrjuð að 

syngja í söngstund nota táknin til að syngja. Einn af starfsmönnunum á eldri deild fannst 

þetta minnka mikið með aldrinum og dettur oft út þegar börnin byrja í grunnskólanum. 

Þegar þau byrja að tala meira þá þarf stundum að minna þau á að nota táknin. Ef óskýru 

eldri börnin eru búin að reyna að segja okkur eitthvað nokkrum sinnum en starfsmaður 

skilur ekki þá hafa börnin oft sagt hlutina aftur og notað táknið til að starfsmaðurinn skilji 

það. Það er t.d. eitt barn á einni deild sem notar TMT og talar ekki svo þar er oft heilar 

samræður á milli með TMT. Enn svo eru sum börn sem nota ekki TMT í leik en ef maður 

svo sýnir þeim mynd af t.d. dýrum þá kunna þá táknin sem þau hafa lært í gengnum söng. 

Svo þó að þau sé ekki alltaf að nota TMT þá kunna þau þetta. 

Hafið þið fengið kennslu í Tákn með tali? 

Þrír höfðu farið á námskeið í TMT og hefur einn viðmælandi af þeim þremur einnig farið á 

námskeið í táknmáli heyrnalausra, sá fjórði hefur lært í gegnum starf sitt í Reykjadal. Þar 

sem að TMT er notað í vinnunni læra flestir TMT fljótt í gegnum vinnuna. Þeir starfsmenn 

sem vilja læra meira eru duglegir að leita sér af upplýsingum um TMT. Hægt er að finna 

bækur, læra sönglög og fylgjast með hvernig táknin eru notuð í söngnum. Það kemst 

enginn upp með að læra ekki neitt þar sem skipulagið er þannig á deildunum að starfsfólk 

skiptist á að vera með sérþarfabörnin. Það er oftast á hverri deild eitthvað barn sem þarf að 

nota TMT. Ef starfsmaður er með þetta barn þá verður hann að læra það. Það er hægt að 

leiðbeina nýjum starfsmönnum með því að gefa þeim tíma í undirbúning og láta þá skoða 

TMT bókina, skoða tmt.is eða skoða orðabækurnar hjá sérþarfabörnum en þar er hægt að 

læra fullt af táknum. Svo það er ekki hægt að komast upp með að læra ekki neitt en 

auðvitað læra sumir meira en aðrir. Á Múlaborg kunna allir eitthvað í TMT. 

Hvernig hefðuð þið viljað nota Tákn með tali? 

Viðmælendur okkar voru á einu máli um það að þeir vildu nota TMT í starfinu á 

leikskólanum. Þeir voru allir sammála um að TMT væri mikilvæg tjáskiptaleið. Þeir töluðu 

um að vilja nota það alltaf, í öllu starfi og öllum leik enda töluðu þeir bæði hægar og miklu 

skýrar. Hreyfingarnar verða líka eðlislægari eftir því sem maður notar táknin meira. 

Viðmælendur sögðu frá því að þeir væru oft á tíðum farnir að nota táknin í samskiptum við 

fólk utan vinnu, til dæmis heima eða þegar þeir voru að heilsa fólki. 

Munu börnin nota Tákn með tali þegar þau koma upp í grunnskólann? 

Ef því er haldið að þeim eins og er gert hér í leikskólanum þá gera þau það. Það er líka 

misjafnt eftir börnum, hvort þau þurfi að nota það eða ekki. Þau börn sem eru t.d. með 

málþroskaröskun halda áfram að nota TMT þegar þau eru komin í grunnskóla, sérstaklega 

ef þau fá aðstoð í skólanum. Einn viðmælandinn taldi það líka fara eftir skólum og hversu 

móttækilegur þeir væru fyrir TMT. Viðmælendurnir vildu líka meina að börn sem hefðu 

lært TMT hjá þeim á leikskólanum en hefðu fínan málþroska myndu kannski ekki nota 

TMT þegar þau færu upp í grunnskólann vegna þess að þau þyrftu þess ekki. En aftur á 

móti byggju þau að þessari þekkingu og gætu gripið til þess ef þau væri í aðstæðum sem 

þau þyrftu á því að halda. Meðal annars, ef þau hittu einhvern sem notaði annað hvort 

TMT eða táknmál heyrnalausra gætu þau þá alla vega heilsað. Einn þeirra talaði líka um 

það að þau börn sem þyrftu að nota táknin væri oft hlédræg. Þau væru ekki að ana sér fram 

og byrja að nota táknin því þau upplifðu þetta eins og að enginn skildi þau og því til hvers 

að reyna. 

 Einn viðmælandi benti líka á að Múlaborg væri þannig umhverfi að allir væru að 

nota tákn, svo hann færi ósjálfrátt í það að fara að nota þau þegar hann mætti þangað. Hann 

var líka vinna annarsstaðar á sambýli, þar eru líka börn sem þurfa að nota TMT en það 

dettur niður vegna þess að það barn er kannski einu sinni í viku eða einu sinni í mánuði. Þá 

er ekki stöðugt verið að nota TMT og það þarf alltaf að vera að minna á það. Ef börnin ætla 

að nota táknin áfram eftir leikskólann á Múlaborg þarf að halda þessu að þeim ef vel á að 

vera. Einn af viðmælendum okkar kom með sögu af reynslu sinni af viðbrögðum annarra 

fyrir notkun TMT á leikskólanum. 

Upp kom líka skemmtileg saga um það hversu vel gengur að nýta TMT í 

starfi leikskólans. En má þar nefna að við vorum einu sinni með barn hjá 

okkur sem þurfti að fara til talmeinafræðings. Talmeinafræðingurinn 

hringir og talar við mig og segir „heyrðu, ég er að kenna henni hérna en 

hún kann þetta bara allt. Eruð þið að kenna henni TMT?“ Mér féllust 

hendur og svaraði henni: „Já við kennum TMT á Múlaborg.“ 

Talmeinafræðingurinn var í raun að reyna að kenna henni eitthvað sem 

hún kunni. Þannig að hún þurfti náttúrulega bara að fara lengra og 

kenna henni eitthvað nýtt. En mér þótti þetta dálítið fyndin viðbrögð „þið 

eruð að kenna henni TMT“ og „hún bara kann allt sem ég er að reyna að 

kenna henni.“ 

Haldið þið þá að það sé meira gert úr Tákn með tali hérna á Múlaborg heldur en á 

öðrum leikskólum? 

Viðmælendurnir voru nokkuð sammála því að Múlaborg notaði TMT líklega meira en aðrir 

leikskólar og ástæðan væri sjálfsagt vegna þess hve mikill fjöldi barna er með sérþarfir af 

einhverjum toga. Mörg börn þurfa að nota táknin til þess að tjá sig og það ýtir mjög undir 

að starfsfólkið sé duglegt að nota táknin. Í gegnum starfið hefur það komið í ljós að það er 

gott fyrir alla að nota TMT, fyrir börn með sérþarfir, tvítyngd börn og bara öll börn. 

Einn viðmælandi talaði um eigin reynslu og bar saman muninn á því hvernig táknin 

hefðu verið notuð á öðrum leikskóla sem hún vann á 

Ég hef unnið á öðrum leikskóla þar sem TMT var í starfinu, en þá voru 

þau notuð í fyrirfram ákveðnum aðstæðum, eins og t.d. í söng voru 

táknin notuð, maður sat við matarborðið og gerði táknin, en á öðrum 

stöðum voru þau ekki. Hérna verður þú einhvern veginn að nota táknin 

í öllum tjáskiptum og sum börn nota þau eingöngu og þá verður meira 

um það. 

Annar tók í sama streng og sagði að líklega væri TMT notað í svona miklum mæli á 

Múlaborg vegna barnanna sem eru með sérþarfir. Leikskólinn gæfi sig út fyrir að nota 

TMT og því yrðu þau að nota táknin. 

Haldið þið að Tákn með tali nýtist fyrir utan leikskólann? 

Allir viðmælendurnir voru nokkuð sammála um það að það væri mjög misjafnt hvort það 

væri notað eða ekki. Foreldrar væru misáhugasamir en börnin væru send heim með TMT 

orðabækurnar sínar í þeirri von að foreldrarnir myndu skoða þær með þeim. Einn 

viðmælendanna, sem vinnur á deild með yngstu börnunum, talaði líka um að foreldrar 

sýndu táknunum oftar en ekki áhuga þegar þeir væru með börnin í aðlögun, spurðust fyrir 

hvar væri hægt að læra þau svo þau geti til að mynda sungið heima með börnunum og 

notað táknin. 

Eins og með svo margt þá væri þetta mjög einstaklingsbundið, sumir foreldrar 

bæðu um að fá orðalista til þess að skoða og vilja fá að vita hvað börnin eru að gera á 

leikskólanum en aðrir hafi bara engan áhuga á þessu. Foreldrar yngri barnanna virtust líka 

hafa meiri áhuga heldur en foreldrar elstu barnanna, áhugi foreldranna virtist minnka eftir 

því sem börnin færu að tala meira. TMT er ætlað fyrir börn sem læra að tala seinna meir 

svo eftir því sem þau tala meira nota þau það minna. Svo væri það líka bara 

einstaklingsbundið hvað foreldrarnir hefðu mikinn áhuga. 

Ein möguleg ástæða fyrir minnkandi áhuga foreldra eftir því sem barnið eldist gæti 

líka verið sú að í gegnum árin hefðu foreldrarnir verið virkir í því að taka bækurnar með 

heim og mamman, pabbinn, afinn og amman væru öll búin að læra táknin, svo ef til vill 

væri áhuginn ekki eins sjáanlegur lengur. 

Finnst ykkur eitthvað annað mikilvægt að koma að framfæri í tengslum við tákn með 

tali? 

„Við erum til dæmis með lag og tákn vikunnar, það er alltaf eitt lag og svo finnum við 

eitthvað tákn út frá því sem er tákn vikunnar og allir eiga að læra. Það er dálítið 

mikilvægt.“  

Lag og tákn vikunnar er sett inn á heimasíðu leikskólans og hengt upp á öllum deildum og 

í salnum. Foreldrar hafa því tök á því að sjá lag og tákn vikunnar í fataklefa barnanna eða 

skoða það á heimasíðunni. Strikað er undir þau orð sem eru táknuð í laginu svo að 

foreldarnir viti hvaða orð börnin eru að tákna í leikskólanum. 

Þátttakendur töluðu um að lag og tákn vikunnar væri mikil hvatning fyrir alla því 

þetta væri eitthvað sem allir væru að læra saman, börnin, starfsfólkið og foreldrarnir gætu 

líka verið með. Í hverri viku væri eitt tákn sem væri lögð áhersla á að allir myndu læra. 

Á Múlaborg er líka gert mikið út á söng. Söngbók Múlaborgar er líka aðgengileg 

fyrir foreldra en þeir geta keypt hana á leikskólanum og þar er líka strikað undir þau orð 

sem táknuð eru þegar verið er að syngja. Viðmælendur töldu það mikilvægt að allir væru 

að tákna sömu hlutina og að það þyrfti að passa að vera ekki að tákna of mikið heldur 

einungis lykilorð hverrar setningar. 

Viðmælendurnir voru líka sammála um að það væri galli hvað heimasíða TMT væri 

með óaðgengilegt viðmót og erfitt væri að leita á henni þó hún væri skemmtileg að því leiti 

að myndirnar sýndu hreyfingar táknanna og væru í lit. 

5.2.4 Samantekt 

TMT er notað í flestum skipulögðum athöfnum á leikskólanum og er einnig mikið notað 

með börnum sem þurfa á því að halda vegna sérþarfa og tvítyngdar. TMT reynist líka mjög 

vel til þess að gefa fyrirmæli yfir hóp ásamt því að nýtast mjög vel fyrir yngri börn sem eru 

ekki kominn með almennileg tök á málinu. Með því að nota TMT verður einstaklingur 

skýrari í tali og skilaboðin hnitmiðaðri. 

 TMT er mikið notað á Múlaborg en notkunin stjórnast þó dálítið af því hversu mikil 

þörf er fyrir það, ef fá börn eða ekkert barn er á deildinni dalar notkun þess. Nýir 

starfsmenn eru líka oft feimnir við að byrja að nota hendurnar en með tímanum verður 

þetta starfsfólkinu eðlislægara. Mikil samstaða virðist vera um að nota TMT á Múlaborg 

og eru starfsmenn áhugasamir um að læra táknin. 

 Á Múlaborg er reynt að halda færni starfsmanna við og stefnan er að hafa reglulega 

upprifjun og kennslu fyrir þá sem eru nýir. Það eru til bækur á leikskólanum sem 

starfsmenn geta skoðað en einnig er hægt að finna táknin á netinu, í tölvunni í 

leikskólanum og eru þau víða hengd upp á veggi. 

 Allir viðmælendur okkar höfðu góða þekkingu í TMT, þeir höfðu ekki allir farið á 

námskeið en höfðu lært í gegnum starfið. Þeir töldu að besta leiðin til þess að öðlast meiri 

færni í táknunum væri með æfingu og aukinni notkun í leikskólanum. Eins töluðu þeir um 

að gott væri að nýta starfsdaga og deildarfundi til að auka við þekkingu á TMT. Þeir töldu 

að þau námskeið sem boðið væri upp væru ætluð byrjendum og því myndu þau ekki nýtast 

starfsfólki Múlaborgar. 

 Einstaklingsbundið er hvort börnin noti TMT til samskipta en yngri börnin nota það 

mikið og þau eldri, sem eru komin með góðan málþroska, nota það minna.Tvítyngd börn 

skilja mun betur þegar notað er TMT þegar talað er við þau en þau svara ekki endilega í 

sömu mynd. 

 Viðmælendur okkar voru á einu máli um það að þeir vildu nota TMT í starfinu á 

leikskólanum. Þeir voru allir sammála um að TMT væri mikilvæg tjáskiptaleið. Þeir töluðu 

um að þeir vildu nota það alltaf, í öllu starfi, öllum leik og að þeir töluðu bæði hægar og 

miklu skýrar. Hreyfingarnar verða líka eðlislægari eftir því sem maður notar táknin meira. 

Þó að TMT sé mikið notað á leikskólanum töldu viðmælendur okkar ekki líklegt að börnin 

myndu nota táknin mikið eftir að þau færu í grunnskóla, ekki ef málþroskinn væri orðinn 

góður. Umhverfið bjóði ekki eins mikið upp á það, það væri þó misjafnt milli grunnskóla. 

TMT væri þó þekking sem þau myndu búa að.  

 Einn viðmælandinn talaði um það að þau börn sem þyrftu að nota táknin væri oft 

hlédræg. Þau væru ekki að trana sér fram og byrja að nota táknin því þau upplifðu eins og 

enginn skildi þau og því til hvers að reyna. 

 Starfsfólk Múlaborgar telur að TMT sé meira notað hjá þeim en á öðrum 

leikskólum, ástæðurnar fyrir því væru líklega vegna sérstöðu leikskólans og fjölda þeirra 

barna sem þyrftu á þessari leið að halda til tjáskipta. Það er líka í stefnu leikskólans að nota 

TMT og ýtir það mjög undir mikla notkun þess. Það hefur líka komið í ljós í gegnum 

starfið að TMT er gott fyrir öll börn hvort sem þau eru með sérþarfir eða ekki. 

 Mjög mismunandi er hversu mikinn áhuga foreldrar sýna TMT. Foreldrar yngri 

barna sýna oftast áhuga og frekar en foreldrar eldri barnanna, líklega vegna þess að eldri 

börnin eru farin að tjá sig meira og því ekki jafn þarft að læra það. Önnur ástæða fyrir 

minnkandi áhuga gæti verið að foreldrarnir séu nú þegar búnir að læra þetta og áhuginn 

ekki jafn sýnilegur. 

 Á Múlaborg er tákn og lag vikunnar vel auglýst til að sem flestir, þar með taldir 

foreldrar, læri táknið og lagið.  

 Heimasíða TMT þykir heldur óaðgengileg og erfitt að leita á henni en skemmtileg 

því myndirnar sýna hreyfingar táknanna og eru í lit. 

6 Samatekt og lokaorð 

Í upphafi lögðu höfundar upp með að svara eftirfarandi spurningu: „Hvert er viðhorf 

starfsmanna Múlaborgar til notkunar á Tákn með tali í leikskólastarfi?“ 

Í niðurstöðum kom fram að viðhorf starfsmanna gagnvart TMT er mjög jákvætt en 

sögðust allir þeir sem svöruðu könnuninni okkar að viðhorf þeirra væri annað hvort „mjög 

jákvætt“ eða „frekar jákvætt“. Hátt í 90% starfsmanna sagðist vilja frekari kennslu í TMT 

en aðeins einn taldi ekki þörf á frekari kennslu. 

TMT er aðallega notað í samverustund en 87,9% starfsmanna notar TMT í 

samverustund með börnunum. TMT er einnig mikið notað í matartíma, útiveru/fataklefa og 

í almennum samskiptum, en á þessum stöðum notar yfir helmingur starfmanna TMT. 

Einnig kom fram í rýnihópsviðtalinu að aðferðin er notuð í flestum skipulögðum athöfnum 

á leikskólanum. TMT er líka mikið notað með börnum sem þurfa á því að halda vegna 

tvítyngdar, málþroskavanda og annarra sérþarfa. TMT nýtist einnig mjög vel fyrir yngri 

börn sem ekki eru komin með almennileg tök á málinu. TMT reynist líka mjög vel til þess 

að gefa fyrirmæli yfir hóp.  

Fram kom í könnuninni að allir starfsmenn noti TMT og telja 84% að aðferðin sé 

notuð með öllum börnum á leikskólanum. Starfsmenn Múlaborgar telja að þekkingu 

almennt góða á TMT en myndu þó vilja fá frekari kennslu. 

TMT er alltaf notað á Múlaborg, en notkunin stjórnast þó oft eftir því hversu mikil 

þörf er fyrir það hverju sinni. Ef fá börn eða ekkert barn er á deildinni sem notar TMT í 

daglegum samskiptum dalar notkun þess. 

Mikil samstaða er milli starfmanna Múlaborgar að nota TMT og sýna starfsmenn 

mikinn áhuga á að læra táknin. Reynt er að halda færni starfmanna við með reglulegri 

upprifjun og kennslu á starfsdögum. Telja starfmenn að besta leiðin til þess að öðlast 

frekari færni í TMT sé með aukinni notkun og æfingum í táknunum. 

Einstaklingsbundið er hvort börnin noti TMT til samskipta, en yngri börnin nota 

það meira en eldri börnin sem komin eru með góðan málþroska. Viðmælendur okkar voru 

á einu máli um að þeir vildu nota TMT í leikskólastarfinu, þeir voru sammála um að TMT 

væri mikilvæg tjáskiptaleið. 

Starfsfólk Múlaborgar telur að TMT sér meira notað hjá þeim en á öðrum 

leikskólum. Ástæðurnar fyrir því væru líklega vegna sérstöðu leikskólans og fjölda þeirra 

barna sem þyrftu á þessari leið að halda til tjáskipta.  

Það er upplifun starfsmanna Múlaborgar að með því að nota TMT verður 

einstaklingur skýrari í tali og skilaboðin verða hnitmiðaðri. TMT er gott fyrir öll börn hvort 

sem þau eru með sérþarfir eða ekki.  

 Eftir að hafa unnið þessa ritgerð, kynnt sér heimildir og unnið úr niðurstöðum telja 

höfundar að það skili góðum árangri að nota TMT í almennu starfi á leikskóla. Vakti það 

einnig athygli höfunda hversu jákvætt starfsfólk Múlaborgar var fyrir TMT og hversu virk 

þau voru í að nota táknin.  

 TMT er að mörgu leiti stöðnuð aðferð að mati höfunda og til þess að hún nýtist sem 

best þyrfti hún að vera í stöðugri þróun. Telja höfundar að þetta stafi af því að 

markhópurinn sé lítill og þó efnið sé auðfundið þá er það sett upp á óaðgengilegan máta. 

Starfsfólk Múlaborgar gætu tekið þátt í að miðla sinni reynslu og rýnt í sitt starf t.d. með 

því að taka sig sjálf upp við að nota TMT á myndband og svo rýna í sjálft sig á gagnrýnan 

hátt. 

 Telja höfundar að í starfi sínu í framtíðinni sem þroskaþjálfar þurfi þeir að geta nýtt 

sér öll tækifæri til að hjálpa einstaklingum að ná sem mestum framförum í þroska og vera 

eins virkur og hann mögulega getur á allan hátt til að ná að lifa eðlilegu lífi. Telja þeir að 

TMT eigi að vera í notkun jafnt í grunnskólum sem og í leikskólum. Með því verði dregið 

úr líkum á því að barn verði útundan eða strítt þar sem krakkarnir skilja börn með 

málþroskaerfiðleika. Eins og fram hefur komið hér að framan verða skilaboð kennara 

skýrari og hnitmiðaðri ef notað er TMT og gætu gagnast sérstaklega vel í yngstu bekkjum 

grunnskólans.  

Vona höfundar að þessi rannsóknarritgerð varpi réttu ljósi á notkun og viðhorf 

starfsmanna Múlaborgar til tjáskiptaðferðarinnar TMT og sýni jafnframt fram á mikilvægi 

og gagnsemi hennar.   

Viðauki 

7.1 Spurningakönnun 

 

Kæri þátttakandi 

Við heitum Þóra Björk og Þórey og erum að gera lokaverkefni til BA. gráðu í 

þroskaþjálfafræði við Háskóla Íslands. Við erum að kanna viðhorf og notkun Tákn með tali 

í leikskólanum Múlaborg og viljum því biðja þig að svara eftirfarandi spurningum. Það 

tekur um 5 mínútur að svara könnunni. Svörin eru nafnlaus og verða ekki rakin. 

Með bestu kveðju og fyrirfram þökk 

Þóra Björk Bjartmarz og Þórey Stefánsdóttir. 

 

1. Á hvaða aldri eru börnin á deildinni þar sem þú vinnur? 

 1-3 ára 

 3-4 ára 

 4-6 ára 

 

2. Hvert er þitt viðhorf gagnvart tjáskiptaleiðinni Tákni með tali? 

 Mjög jákvætt 

 Frekar jákvætt 

 Hvorki né 

 Frekar neikvætt 

 Mjög neikvætt 

 

3. Í hvaða aðstæðum notar þú Tákn með tali með börnunum? 

 Í samverustund 

 Á matmálstíma 

 Í hópastarfi 

 Í útiveru/fataklefa 



41 

 Í frjálsum leik 

 Í almennum samskiptum 

 Annað 

Þá hvar? 

_____________________________________________________________

_____________________________________________________________ 

 

 

4. Hver eftirfarandi fullyrðinga telur þú að eigi best við?  

 Tákn með tali er notað með öllum börnunum til jafns 

 Tákn með tali er notað með öllum börnunum, en þó meira með þeim sem eiga í 

tjáskiptaerfiðleikum 

 Tákn með tali er einungis notað með þeim börnum sem eiga í 

tjáskiptaerfiðleikum 

 Tákn með tali er ekki notað með börnunum 

  

5. Hversu sammála/ósammála ertu eftirfarandi fullyrðingu: Ég þekki 

hugmyndafræðina á bak við Tákn með tali og tilganginn með notkun þess? 

 Mjög sammála 

 Frekar sammála 

 Hvorki né 

 Frekar ósammála 

 Mjög ósammála 

 

6. Hefur þú fengið beina kennslu í notkun Tákn með tali? 

 Já 

 Nei 

 Að hluta/einhverju leyti 

7. Ef já, hvernig var þeirri kennslu háttað? 

________________________________________________________________

________________________________________________________________ 

 

8. Myndir þú vilja frá frekari kennslu í Tákn með tali? 

 Já 

 Hvorki né 

 Nei 

  

9. Hvernig fræðsla telur þú að mundi gagnast best? 

________________________________________________________________

________________________________________________________________ 

   

10. Hefur þú sjálf/sjálfur kynnt þér Tákn með tali? 

 Já 

 Nei 

 

11. Hversu sammála/ósammála ertu eftirfarandi fullyrðingu: Ég tel annað 

starfsfólk leikskólans hafa góða þekkingu á Tákn með tali 

 Mjög sammála 

 Frekar sammála 

 Hvorki né 

 Frekar ósammála 

 Mjög ósammála 

 

12. Myndir þú vilja kynnast Tákn með tali betur og ef ekki hversvegna? 

________________________________________________________________

________________________________________________________________ 


